
Hadirin sidang Jumat rahimakumullah,

Mboten wonten tiyang ingkang remen gerah, utawi nyuwun badanipun
gerah. Mekaten ugi mboten wonten tiyang engkang remen menawi nikmat
sehat dipun pundhut saking badanipun. Nalika nembe nandang musibah
gerah, saben-saben tiyang mesti dedonga wonten ngarsanipun Allah mugi-
mugi enggal dipun paringi kasarasan. Gerah dados satunggaling musibah

ingkang mboten dipun remeni, kados musibah-musibah sanesipun.

Ananging, tumrap tiyang-tiyang ingkang iman, gerah saged mujudaken
rahmat saking ngarsa dalem Allah SWT. Kanthi gerah menika, Allah SWT

paring pangapunten sedaya dosa-dosanipun.

Nabi shallallahu “alaihi wasallam sampun ngendika:

"Ora ana wong mukmin sing lara utawa kekeselen, wedi lan susah, klebu awak sing
tatu kena ri, kejaba Allah bakal mbusek kabeh salahe ” (H.r. Al-Bukhari)

Tiyang ingkang nembe nandang gerah dipun apura sedaya salah lan
dosanipun, kanthi syarat gadah manah ingkang lila (ridha); nun injih lila nampi
takdir Allah ingkang awujud badan ingkang nandang gerah. Rasulullah SAW
paring pangandikan:

“Nalika Allah tresna marang salah sijining kaum, Allah bakal paring pacoben. Nalika
kaum iku mau lila Allah paring lila, Nalika kaum iku mau nggresula, Allah paring
murka marang kaum iku.” (H.r. Abu Dawud).

Hadirin sidang Jumat rahimakumullah,

Wonten setunggaling kisah ingkang kacariosaken dening Ibnu
Abbas dhumateng muridipun, injih menika ‘Atho” Bin Abi Rabah. Ibnu ‘Abbas
ngendika: “Apa sliramu gelem ingsun paringi kawruh wanita kang bakal
mlebu suwarga? ” Atho” njawab: ”Injih.”

Ibnu Abbas nglajengaken: “Wanita kuwi kulite ireng, sowan marang
kanjeng Nabi Muhammad Shallallahu ‘alaihi wasallam, banjur matur: “Duh
kanjeng Nabi kula gadhah sakit ayan, menawi nembe angot katon aurat kula.

Kula suwun kanjeng Nabi kersa paring donga dumateng kula”.

Nabi shallallahu “alaihi wa sallam paring pangandikan:

Yen sira gelem sabar, piwales kanggo sira yaiku suwarga. Umpama sira kepingin, aku
arep dedonga supaya Allah paring kasarasan marang sira”

Hadirin sidang Jumat rahimakumullah,

Menapa engkang dipun pilih wanita kala wau? Saget saras kanthi
donganipun Kanjeng Nabi, utawi milih nandang gerah lan sabar kanthi piwales

suwarga?

Wanita kalawau kasunyatan milih sabar nandang gerah lan langkung

remen dipun ganjar suwarga, wanita kalawau matur dumateng Kanjeng Nabi:

“Kula milih sabar mawon.”

Banjur wanita kalawau matur malih: “Kanjeng Nabi, nalika angot ayan,
katon aurat kula, kawula suwun kanjeng Nabi dedonga wonten ngarsanipun
Allah SWT mugi-mugi Allah nutup Aurat kula” Nabi shallallahu ‘alaihi wa sallam

banjur dongaake marang wanita mau”. (H.r. Al-Bukhari dan Muslim).

Hadirin sidang Jumat yang dirahmati Allah,

Biasanipun, tiyang dipun anggep begja gesangipun menawi
kahananipun sae, mboten wonten mushibah, rejekinipun lancar,
pandamelanipun lancar, sehat. Tiyang engkang mekaten kasebut Ahlul-*Afiyah.

Benjang wonten akhirat, tiyang engkang kasebut Ahlul-"Afiyah, kepingin
dhumateng ganjaran ingkang dipun paringaken Allah dhumatheng Ahlul-Bala’,
inggih punika tiyang-tiyang engkang nalika gesangipun wonten ing donya
katon susah, kurang rejekinipun, asring nandang gerah. Rasulullah SAW

ngendika:

Nalika Ahlul bala’ nampa ganjaran ing akhirat, Ahlul ‘Afiyah padha pengin sinambi
mbayangake menawa kulite nalika ing donya biyen tatu-tatu kena gunting
(H.r. At-Tirmidzi).

Hadirin sidang Jumat rahimakumullah,

Tumrap tiyang-tiyang mukmin, napa mawon ingkang Allah paringaken
sedaya wau dados kasaenan. Nalika nampi nikmatipun Allah, piyambakipun
nampi kanthi syukur, lan syukur mekaten kalebet kasaenan. Nalika Allah
paring ganjaran arupi mushibah, dipun tampi kanthi sabar, lan sabar mekaten

kalebet kasaenan.

Salah setunggaling mushibah ingkang tasih kita raosaken injih menika
wontenipun pandemi covid-19. Wonten sajroning pageblug engkang dipun
wastani pandemi covid-19 menika mangga kita tansah emut janji Allah lan
Rasulipun bilih akhirat langkung sae. Mila mboten namung raos sedih lan

susah kemawon ngadepi pageblug covid-19.

Mugi kita sedaya kalebet ewoning tiyang ingkang tansah sabar, tabah,

nampi pacoban lan mushibah saking Allah swt. Aamin.

